
LEHENDAKARITZA, JUSTIZIA ETA BARNE DEPARTAMENTUA
Gobernuak Justizia Administrazioko langileen integrazioari buruzko Foru Legearen proiektua onetsi du
520 enplegatu publikoen ordainketak eta lan-baldintzak berdintzeko kalkulatutako gehieneko kostua 500.000 eurokoa da
Asteartea, 2009ko urriaren 20a.  Nafarroako Gobernuak, atzoko saioan, Nafarroako Justizia Administrazioaren zerbitzura lan egiten duten langileak Foru Komunitateko Administrazio Publikoen zerbitzura lan egiten duten langileen estatutuan sartzeko Foru Legearen proiektua onetsi zuen. Enplegatu horientzat, arauan gainerako enplegatu publikoei aplikatzen zaien antzeko funtzionamendu-araubidea ezarri da, besteak beste, ordainketei eta lan-baldintzei dagokienez (lanaldia, lan-egutegia eta oporrak).  
Proiektua Parlamentura igorri da eztabaidatzeko, eta 520 enplegatu ukitzen ditu. 500.000 euroko gehieneko gastua izango du, eta Nafarroako 2010eko Aurrekontu Orokorren proiektuan sartuko da. Nafarroako Gobernuak funtzio publikoaren esparruan dituen eskumen historikoen arabera onetsi du. Eskumen horiek esanbidez aitortzen dira Botere Judizialaren Lege Organikoan Justizia Administrazioko langileen kasu zehatzerako.

Zehatz esanda, Nafarroako Administrazio Publikoen zerbitzura lan egiten duten langileen testu bateginean titulu berria gehitu da, VI.a. Titulu horretan mediku forentseen, kudeaketa prozesal eta administratiboko langileen, izapidetze prozesal eta administratiboko eta laguntza judizialeko langileen kidegoak gehitu dira, modu oso eta integratuan, baina kolektiboaren berezitasunak aintzat hartuta.
Nafarroako Justizia Administrazioaren zerbitzura lan egiten duten langileak Estatuak 1999ko urrian transferitu zituen. Langile horien berezitasuna kontuan hartuta –zerbitzuak botere judizialari eskaintzen dizkiote, eta ez Foru Komunitateko Administrazioari-, Foru Legearen proiektuak kidego nazionalak izatetik eta justizia-zerbitzu publikoa emateagatik eratorritako salbuespenak jaso ditu (guardia-zerbitzua antolatzea, mugikortasuna, etab.).

Berezitasun horiek aintzat hartuta, proiektuak etorkizuneko Foru Lege batera jotzen du lanpostuak antolatzeko, hautatzeko, barne sustapenerako eta lanpostuak betetzeko, aipatu nazioko edo kanpoko mugikortasunari eusteko. Xede horretarako, Nafarroako Gobernua Justizia Ministerioarekin koordinatuta arituko da. Bitartean, gai horiek estatuan indarrean dauden xedapenen bidez arautuko dira. Bestalde, Foru Komunitateko Administrazio Publikoen zerbitzura lan egiten duten langileen estatutuan osorik integratzen direla erakusteko, proiektuak langile horiei Justizia Adminstraziotik kanpo dauden lanpostuetan sartzeko eskubidea aitortzen die.
Ordainketak eta enplegu publikoa
Zerbitzu publikoa emateak dituen salbuespenak kontuan hartuta (adibidez, guardia-zerbitzua), langileek lan-egutegi eta lanaldi orokorra izango dituzte. 
Foru Legearen proiektuko xedapen gehigarriaren arabera, funtzionario hauek Administrazioko kasuan kasuko mailetan sartuko dira eta aurreko araubidean ordainketa handiagoak jasotzen zituztenentzat konpentsazio pertsonal eta xurgagarria ezarriko da. Foru Legean osagarria ezarri da langileen dedikazioa eta errendimendua ordaintzeko, kontseilari eskudunak kasu bakoitzerako ezartzen dituen helburuekin bat etorriz, eta bateraezintasun-araubidea zehaztu da. 

Bestalde, proiektuaren arabera, Nafarroako Gobernuak du enplegu publikoaren eskaintza eta Nafarroako Justizia Administrazioaren zerbitzura dauden kidegoetan sartzeko deialdiak onesteko ahala, baita barne mugikortasuneko –nazioko eta kanpoko mugikortasunari eutsiko zaio- eta birbanatze prozesuak deitzeko ahala ere. 
Arauan lanpostuak aldi baterako betetzea ere arautzen da, administrazio-araubideko kontratuen bidez. Bitarteko langileek –170 gaur egun- administrazio-kontratuetan aplikatzeko moduko ordainketak eta baldintzak izango dituzte, baita aipatutako konpentsazio pertsonala eta xurgagarria ere. 

Amaitzeko, proiektuan langileen batzordea eta negoziazio kolektiborako mahai sektoriala egotea ezarri da, Administrazioko bestelako kolektibo zehatzetan bezala. 

Nafarroako Justizia Administrazioaren eginkizunak eta baliabide pertsonalak 1999an transferitu zirenetik, sindikatu-ordezkariekin akordioak egin dira horien berdinketa lortzeko ordainketei eta arlo juridikoari dagokienez. 2006an, Lehendakaritza, Justizia eta Barne Departamentuak langileak integratzeko proiektuaren zirriborroa aurkezteko konpromisoa hartu zuen, Orain sindikatu-ordezkariek abalatu egin dute eta gobernura igorri da onesteko, gerora Nafarroako Parlamentura bidaltzeko. 

